
	“Улсын хэвлэл” 1956 онд Улаанбаатар хотноо эрхлэн хэвлүүлсэн “Л. БАДАРЧ: ТҮҮВЭР ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЁСТЫН ЁСЧ ГЭДЭГ НЬ

	 

	Өглөө 8 цаг өнгөрч байлаа. Гудамжинд ягаан пальтотой, саарал каракуль малгай дээгүүрээ эрээн алчуур боож хойш нь унжуулсан нэг эмэгтэй явж байв. Тэр эмэгтэй зүүн гартаа савтай сүү барьж бас тэр талын сугандаа цаасанд боодолтой юм хавчуулж, баруун гараар хоёр настай хүүг өргөжээ. Энэ хүүхнийг Пагма гэдэг ажээ. 

	Энэ үед энд явж байсан ажилтан бололтой хүн Пагмыг анхаарч түүний савтай сүүг авч нэлээд дөхүүлж өгөөд зам салж нөгөө тийш эргэж явахдаа сүүг нь Пагмад гардуулан өгч эелдгээр найр тавин ёслов. 

	— Их баярлалаа гэж Пагма савтай сүүгээ аваад, «гялайлаа» гэж тэр ажилтанд дахин талархлаа илэрхийлэв. Энэ ажилтныг Ёст гэж нэрлэдэг юм байжээ. Ёст үнэхээр ёс журам, боловсон заншлыг сайн мэддэг хүн байжээ. 

	Ёст албан тасалгаандаа ирж нөхөдтэйгөө эелдгээр мэхэлзэн мэндэлж гар барилцаад албан хэргээ үүсгэн явуулав. 

	Хаалга тогшиж зөвшөөрөл аваад хар пальтотой, ногоон шляптай албанцар байрын нэг хүн орж ирж бүгдэд мэндлээд:

	— Эндхийн нягтлан бодогчтой уулзахаар ирлээ гэв. 

	— Эндхийн ня-бо нь би байна. За та ямар хэргээр ирэв? Та морилон суух ажаамуу! гэж Ёст найр тавин сандал заав. 

	Тэр ажилтан:

	— Би танай ажилтан Цэндийн жирэмсний амралтын мөнгийг авах гэж... гэтэл нь, 

	Ёст, 

	— Зүйтэй. Юун сайн юм! Сайн хүн санаагаар гэгчээр... Та Цэндийн нөхөр үү? гэж асуув. 

	— Тийм ээ! Би Цэндийн нөхөр гээд тэр хүн мөнгө авах баримт бичгийг гаргахад Ёст, шаламгайлан тосож аваад яаран цохов. 

	 

	* * *

	 

	Нэг өндөр настны цагаан сахалтай, толгой хаалгаар цухуйж, 

	— Хүүхээ орж болох уу? гэв. 

	— За за гэж Ёст, уцаарлангуй хэлэв, 

	Өвгөн орж ирээд мэнд мэдэж, 

	— Нягтлан бодогч хаана суудаг юм бэ? Хүүхээ! гэв. Ёст дуугүй, юм бичиж суув. 

	— Хүүхээ нягтлан бодогч байна уу гээд өвгөн гараа чихэндээ барьж хариу хүлээв. Чимээ ч гарсангүй. Ханын том цагийн чаг чиг гэхээс өөр юм сонссонгүй. Ёст бичгээ бичсээр л өвгөнийг анхаарсангүйд, өвгөн хэд алхаж Ёстод ойртоод, 

	— Хүүхээ! Өвгөн гуай нь чих хатуу юм даа. Эндхийн нягтлан бодогч байгаа бол уу гэж гуйсан, аргадсан байдлаар асуув. Ёст, бичихээ түр зогсон, алгуур тэргүүнээ өргөж, өвгөнийг таашаахгүй хүйтнээр хараад

	— Чи нягтлангаар яах нь вэ гэв. 

	— Хүүхээ! би нягтлантай уулзах хэрэгтэй юм... 

	— Харин тэгээд, нягтлангаар яах нь вэ гэж би, чамаас асууж байна шүү! гэж Ёст чангаар хэлэв. Өвгөн бүр сандарч, 

	— Үгүй хүү минь би энд хэдэн цоож хийж өгсөн юм. Тэгээд түүнийхээ мөнгийг авах гэж ирсэн юм гэв. 

	— Аль тэгээд өргөдөл чинь гэж Ёст, ёс муухантай зандрав. 

	— Өвгөн тэвдэж, өврөө уудлаад нэг бичиг гаргаж өгөв. Ёст бичгийг үзээд, 

	— Энэ чинь биш байна гэж буцааж өгөв. Өвгөн өврөө дахин уудалж бас нэг бичгийг гаргаж өгөв. 

	— Та ер нь бага шиг тоглоом хийгээрэй! Энэ чинь, чиний биеийн эрүүл мэндийн тухай эмчийн акт байна гэж Ёст бичгийг өвгөн рүү шидэж, босон харайгаад хувцасны өлгүүр тийш очив. 

	— Хүү минь өвгөн гуай нь нүд муу юм даа. Энэ бичгүүдээс мөнгө авах баримтыг минь олоод өгч үз хүү минь гээд өвгөн, өврөөсөө олон бичиг гаргав.

	Ёст дуугарсан ч үгүй, хувцаслаад, тар түр гишгэлсээр гарч одов.

	Ёстыг гэртээ харихаар явах замд цагаан ваадантай том юм үүрсэн настай авгай майжганан явж байв.

	Тэр ядарсан настны дэргэдүүр Ёст хатуу улт шаахайгаараа тэв тав хийтэл алхалсаар өнгөрч, зуушны жижиг мухлагт пиво уухаар оров.

	Өнөөх, цагаан ваадантай юм үүрсэн авгайг, Пагма хүүхэн гүйцэж ирээд, 

	— Авгай та зөвшөөрвөл би танд тусалъя! Та, ваадантай юмаа надтай дамжлаад яв л даа! гэв.

	— Юун ашгүй охин бэ! Буян чинь дэлгэр! гээд тэр авгай ваадантай юмаа Пагматай дамжлав. Тэр хоёр ингэж танилцаад алгуур алхлан явж ярилцахад Пагма өгүүлрүүн:

	— Би өнөө өглөө энэ урагшаа, хүүгээ өргөөд, бас том савтай сүүг бариад их ядарч явтал нэг сайн хүн дайралдаж миний сүү дөхүүлж өгсөн шүү. Тэр хүн еэ бас сайн хүн, би их баярласан шүү гэж ярив.

	— Үгүй ер охин минь тэр хүний буян нь дэлгэрэг! Манайханд настан, бүсгүйчүүдийг хүндэлдэг сайхан ёс их дэлгэрч байна. Тэгээд миний хүү л гэж нэг амьтан үгүй юм. Сая намайг энд, энэ ваадантай юмыг үүрээд арай гэж явж байхад миний тэр хүү дэргэдүүр минь ажиг ч үгүй өнгөрөөд явчихсан шүү! Манай тэр хүү, эхнэр мэхнэр ч аваагүй юм. Тэгээд өнөө болтол намайг зарж, хоол ундаа үүрүүлээд, дайрчих шахаад өнгөрч байна. Ямар вэ дээ? гэж авгай гомдолтойгоор өгүүлээд, ихэд ядарсан байдалтай амьсгаадахад, Пагма, ваадантай юмыг нь ганцаараа өргөж дөхүүлэхээр авав.

	Энэ үед Ёст, тэдний хойноос гүйцэн ирж явжээ.

	Өглөөний өнөөх хүүхэн нь бас л нэг их цагаан ваадантай юм авч явахыг Ёст хараад, хэзээ язааны таньдаг хүн шиг, 

	— Сайн байна уу? Хүүхэн гуай! Би танд дуртай тусалъя! Зөвшөөрөөрэй! гэж Пагмын гараас ваадантай юмыг авав.

	Миний хэлдэг өнөөх сайн хүн чинь энэ шүү гэж Пагма, авгайд хэлэхэд, 

	— Ээ, охин минь чи эндүүрчээ. Энэ чинь, миний саяын ярьдаг хүү маань шүү дээ. Хэрэв энэ ваадантай юмыг чи барьж яваагүй, би барьж явсан бол энэ чинь тоох ч үгүй өнгөрөөд явчих байсан юм гэж авгай хэлэв.

	Энэ үгийг сонсоод Ёстын нүүр халуу оргисон боловч Пагма хүүхэн түүний нүүрийг мөсөөр жигнэсэн мэт хүйтнээр харлаа.

	Боловсон ёс заншлыг, хүний нүүрэнд наасан хиймэл сахал мэт хэрэглэгч хүн Ёстоос өөр бүү байгаасай.

